
DEL 1


ORGANISERING OG DRIFT AV KLEPP FRIVILLIGSENTRAL

Bakgrunn

Det finst meir enn 400 frivilligsentralar i Noreg. Til og med 2016 blei det løyvd øyremerka statstilskot til drift av frivilligsentralar. Tilskotet blei frå og med 2017 innarbeidd i rammetilskotet til kommunane. Samtidig med omlegginga, opphøyrde dei statlege retningslinjene for frivilligsentraler. Frå og med 2017 er dermed statlege krav om at frivilligsentralane t.d. må ha eit eige styre, eller at kommunane må yte ein viss prosentvis økonomisk eigenandel utover statstilskotet, opphøyrde. Det er no heilt opp til eigarorganisasjonar/ kommunar å fastsetje økonomiske rammer og avgjere organisering og driftsmodell for lokale sentralar.

Om Klepp Frivilligsentral

Klepp frivilligsentral blei etablert som prosjekt i 1992 og var då ein av dei første frivilligsentralane i landet. Sentralen er administrativt knytt til Lokal utvikling ved kulturavdelinga. Gjeldande kommunale retningslinjer for sentralen blei vedtatt i 1996. Sentralen har sidan 1996 hatt eit eige styre, sett saman av: 
· 1 politisk representant 
· 2 frå administrasjonen 
· 3 personar valde av frivillige på årssamlinga for sentralen. 

Formelt sett har hovudutval for lokal utvikling utgjort årsmøte for sentralen, medan frivillige representantar til styret blir valde av dei frivillige, på ei eiga årssamling for frivillige og styret.

Dagleg leiar er sekretær for styret. 

Breidde, variasjon og oppslutnad

Klepp frivilligsentral er ein av dei sentralane i landet med høgast aktivitetsnivå og høgast oppslutning av frivillige. I 2017 hadde sentralen 430 frivillige. Det blir drive ikkje mindre enn 50 ulike aktivitetar, ordningar, prosjekt og tiltak. 

Då retningslinjene for sentralen blei utarbeidd i 1996 var fokuset i frivilligsentralane snevrare enn i dag og i større grad knytt til omsorg og individuell hjelp. Med åra har perspektivet blitt langt breiare. Det har samanheng med statlege endringar, blant anna at kulturdepartementet endra retningslinjene og formålet for sentralen då ansvaret for frivilligsentralane blei overførte frå FRISAM/ Helse- og sosialdirektoratet. 

Vidare har lokale erfaringar, etterspurnad, interesser og behov endra seg. Innhaldet i Klepp frivilligsentral har derfor blitt langt breiare, samansett og mangslunge og femner no om alle aldersgrupper og alt frå individuell hjelp til kulturaktivitet og interessegrupper. Fokuset er kva udekka ønskjer, behov og interesser som eksisterer hjå innbyggjarane.


Nye retningslinjer - aktuelle problemstillingar – politisk vedtak 

Hovudutval for lokal utvikling handsama sak om retningslinjer for frivilligsentralen i møte oktober 2017 og gjorde då slikt einstemmig vedtak:

1.  På bakgrunn av føringane i saka ber hovudutval for lokal utvikling om at administrasjonen, i samarbeid med styret for Klepp frivilligsentral, utarbeider framlegg til reviderte retningslinjer for Klepp Frivilligsentral. 

1. Hovudutvalet ber om at nye retningslinjer blir fremma som eiga sak for hovudutvalet våren 2018. Saka bør deretter sluttbehandlast i kommunestyret. 

I saka blei følgjande problemstillinga nemnde:
· Kva framtidig organisering vil vera mest føremålstenleg for å sikra vidare stabil drift og utvikling av Klepp Frivilligsentral? 
· Korleis kan ei best sikra vidareføring av den samskapinga mellom frivillige og kommune og den breie oppslutninga som i dag kjenneteikner sentralen?
· Viss sentralen skal ha eit eige styre; kan slags styresamansetning er då mest føremålstenleg og kva bør gjerast med eksisterande ordningar som årsmøte og årssamling. Kva mandat bør styret eventuelt ha?

Styret for Klepp frivilligsentral sine vurderingar

På bakgrunn av den statlege omlegginga, hadde styret for Klepp frivilligsentral drøfta føringar for framtidig utvikling og drift på to styremøter i 2017, Styret sitt syn var gjengitt i saka:

«Styret meiner generelt at det må byggjast vidare på eksisterande modell og dei ordningane som ein har god erfaring med. Det betyr:

· Klepp kommune bør framleis eige og drive frivilligsentralen og ha arbeidsgjevar-ansvaret for tilsette i sentralen. Dette sikrer stabil og sikker drift. 

· Det er dei frivillige som er kjernen og navet i Klepp frivilligsentral. Innhald og drift i sentralen må vera basert på det som frivillige sjølve ønskjer å drive med. Grunnprinsippet må framleis vera; «Frivilligheita lever av lyst og dør av tvang». 
Dette er og i tråd med prinsippa i dei såkalla «10 frivillighetspolitiske bud» som den nasjonale paraplyorganisasjonen, Frivillighet Norge, har utarbeidd. 

· Styret må kunne vera premissleverandør og portvoktar  overfor kommuneorganisasjonen på vegne av frivilligheita, men og utgjera eit bindeledd mellom kommune og frivilligheit som sikrer at lokale behov og utfordringar blir presentert og tilrettelagt for dei frivillige.

· Klepp frivilligsentral bør halda fram med eit eige styre, samansett av representantar frå politisk og administrativt nivå, samt god representasjon frå dei frivillige. Dette vil vera i samsvar med den såkalla «Kommune 3.0»-tenkninga, og vera i tråd med grunnprinsippa i den frivillighetspolitiske plattforma som KS og Frivillighet Norge i samarbeid har utarbeidd. 25 års erfaring med eit eige styre der frivillige og er sterkt involvert, er svært gode i vår kommune. 

· Eit eige, bredt samansett styre er ei god ordning for at sentralen kan sikra frivilligheiten gode utviklingskår og for å fremja dialog og samskaping mellom frivilligheit,  kommune og andre aktørar i lokalsamfunnet.

· Eit eige styre vil og kunne vera premissleverandør for frivilligheita og hindra for sterk og detaljert kommunal styring av innhald og aktivitet. Eit styre vil i staden kunne utvikla sentralen som kraftsenter for ei frivilligheit som sjølve definerer premisser, innhold, aktivitet og retning og bidrar til å myndiggjera og motivera innbyggjarar og lokalmiljø til å bidra frivillig og ta del i lokal oppgåveløysing. Dette er og i samsvar med grunntankane i «Kommune 3.0»-tenkninga .

· I revideringa av retningslinjene bør det vurderast kva mandat og oppgåver styret bør ha og kva styresamansetning som best kan tene frivilligheita og lokalsamfunnet. Det same gjeld ordningar som årssamling og årsmøte. Det bør vurderast korleis ein kan fremja politisk eigarskap i frivilligsentralen samt sikra klår rolleforståing mellom politikk, administrasjon og frivilligheit. Det bør særleg vurderast om den frivillige og politiske representasjonen i styret bør styrkast. Mandat og oppgåver må sikra at styret i praksis må kunne vera både styre og arbeidsutvalg for sentralen.

· I tillegg må reviderte retningslinjer vurdera kva rolle og oppgåver frivilligsentralen skal ha overfor anna frivilligheit i kommunen og korleis rolla som bindeledd mellom kommune, frivilligheit og lokalmiljø kan utviklast vidare.

I saksutgreiinga heiter det vidare:
«	Rådmannen støtter desse synspunkta og meiner at dei kan leggjast til grunn som føringar for arbeidet med revidering av retningslinjene for Klepp frivilligsentral. Rådmannen ser det som viktig at aktuelle lokale organisasjonar og kommunale etater/ avdelingar blir trekte med i drøftingar rundt aktuelle problemstillingar.»

Hovudutvalet gjorde slik vedtak i saka:

1. «På bakgrunn av føringane i saka ber Hovudutval for lokal utvikling om at administrasjonen, i samarbeid med styret for Klepp frivilligsentral, utarbeider framlegg til reviderte retningslinjer for Klepp Frivilligsentral.

1. Hovudutvalet ber om at nye retningslinjer blir fremma som eiga sak våren 2018. Saka bør deretter behandlast i kommunestyret.»

Arbeidet med framlegg til nye retningslinjer

Styret for Klepp frivilligsentral har etter vedtaket i hovudutval for lokal utvikling drøfta saka på eitt styremøte og på eit eige arbeidsseminar i januar 2018. Dagleg leiar har og deltatt på møtene om framlegget til nye retningslinjer.

Framlegget til nye retningslinjer har deretter vore presenterte på årssamlinga for frivilligsentralen (12. februar 2018), der styret og frivillige møter.




Om framlegget til retningslinjer

I all hovudsak byggjer framlegget til nye retningslinjer på den same organisastoriske modellen som var lagt til grunn i retningslinjene frå 1996. 

Framlegget til nye retningslinjer legg opp til at ein vidarefører: 
· den administrative strukturen rundt frivilligsentralen 
· ordninga med eit breitt samansett styre, sett saman av representantar frå politisk og administrativt hald, samt frivillige, men foreslår nokre justeringar i samansetninga av styret. 
· ordninga med ei eiga årleg samling for frivillige og eigarrepresentantar, men ein gjer framlegg om at denne samlinga får status som årsmøte for sentralen. 

Vidare er målsettinga for sentralen ny. Ein har i framlegget tatt inn bestemmelser som tydeleggjer ein del forhold som dei «gamle» retningslinjene var uklåre på. (t.d. gjer ein framlegg om at dei politiske representantane bør vera faste medlemmar i dei respektive hovudutvala, at styreleiar bør vera politisk vald og ein har presisert ordningar m.t.p. vararepresentantar, valkomité m.m. 

Heilt nytt er at styret gjer framlegg om å oppretta ein lokal frivilligpris og at styret stiller seg opne for å ha ansvar for ordninga med ein slik pris (sjå eige punkt om dette).

Spørsmålet om eit eige styre for sentralen

Etter omlegginga av staten si rolle overfor frivilligsentralane, har ulike kommunar vald forskjellige organisatoriske løysingar. Nokre har vald å halda fram organiseringa med eigne styrer, andre ser ut til å velje å avvikle dette og i staden leggja frivilligsentralen inn i kommuneorganisasjonen som ordinære underavdelingar. Mange har ikkje bestemt seg enno.

Styret for Klepp frivilligsentral har både i 2017 og 2018 drøfta denne problemstillinga og samrøystes kome til at Klepp frivilligsentral bør halda fram med eit eige styre. 

Frivillig arbeid er noko ganske anna enn kommunal drift. Frivilligsentralen si rolle ligg på mange måtar i skjeringspunktet mellom frivillig arbeid og kommune. Dersom det skal vera mogleg å utvikla det frivillige arbeidet, er det grunnleggjande viktig at verksemda skjer på frivilligskapen sine eigne premisser. 

Eit mykje brukt uttrykk som understreker dette er: «Frivilligheten lever av lyst og dør av tvang». 

Det bør vera eit mål å sikra det frivillige arbeidet makt og høve til å påverka drifta på ein ganske annan måte enn det som er vanleg i ordinær kommunal drift. 

Vidare er det viktig å få til ei organisatorisk løysing som samlar representantar frå det frivillige arbeidet, kommuneadministrasjon og politisk nivå i felles dialog og drøfting om drift og utvikling. Dette for å sikra oppslutning og eigarskap til frivilligsentralen og sørgje for god dialog, gode systematiske prosessar og godt lagspel.

Ei organisering med eit eige styre er ein måte å plassera frivilligsentralen på «ei armlengds avstand» frå kommunen. Det kan vera med å gje sentralen autonomi og handlingsrom og sikra at dei frivillige sine eigne idear og ønskjer står i fokus på ein sterkare måte. 

Av omsyn til mellom anna oppslutning, meiner styret at det er viktig at frivilligsentralen ikkje blir knytt for nært kommunen og ikkje i for sterk grad blir assosiert med kommunen. Nettopp ved å organisera verksemda under eit samansett styre, som blir gitt mandat til å sikra at verksemda skjer på frivilligskapen sine premisser, meiner styret at ein sikrar ein brei plattform med høg grad av legitimitet og oppslutning.

Årsmøte

I dei statlege retningslinjene for frivilligsentralar, som var gjeldande til 2017, var det krav om at frivilligsentralar måtte ha eit eige årsmøte, eller at det skulle vera eit organ som formelt sett utgjorde årsmøte for sentralen. I Klepp har hovudutval for lokal utvikling formelt sett vore årsmøte for frivilligsentralen. 

I praksis har det betydd at hovudutvalet, før den årlege fristen for rapportering til staten, har handsama ei sak med årsmelding og rekneskap for frivilligsentralen. Formelt har hovudutvalet då handsama saka som årsmøte for frivilligsentralen. 

Styret vurderer det som positivt at hovudutvalet er orientert om drift og utvikling i sentralen, men med omlegginga av staten si rolle overfor frivilligsentralane, vil det vera meir føremålstenleg om ein heller omdefinerer årssamlinga i frivilligsentralen til årsmøte og går bort frå ordninga med hovudutvalet som årsmøte. Bak eit slikt forslag ligg eit ønskje om å involvera og ansvarleggjera innbyggjarane/ dei frivillige og å understreka frivilligsentralen sin frie og sjølvstendige rolle.

I framlegget til nye retningslinjer for frivilligsentralen blir det lagt opp til at hovudutval for lokal utvikling og for helse og velferd skal ha ein fast representant kvar i styret for sentralen. Dette kan vera med på å sikra at hovudutvala likevel kan vera kontinuerleg orientert om kva som skjer i frivilligsentralen, sjølv om hovudutvalet ikkje lenger utgjer årsmøte for sentralen.

Det eksisterer ikkje lenger krav om at frivilligsentralar må ha ei ordning med årsmøte, men over 20 års erfaringar med årssamling i Klepp frivilligsentral, er positive. Styret meiner derfor at ei slik årleg samling bør vidareførast, men at årssamlinga bør nemnast som årsmøte for sentralen.

Eit årsmøte for ein kommunal frivilligsentral kan likevel ikkje organiserast som eit fullstendig årsmøte. Det er Klepp kommune som er eigar av sentralen og økonomien i sentralen er ein del av det kommunale økonomisystemet. Det er derfor ikkje behov for at godkjenning av rekneskap og budsjett blir handsama eller godkjent av årsmøte for frivilligsentralen.

Val av frivillige til styre og valkomité er imidlertid relevant og bør leggjast til årsmøtet. 

Styret meiner og at handsaming av årsrapport for sentralen er relevant. Det er dei frivillige som i hovudsak utgjer aktiviteten i sentralen og det er derfor viktig at årsmøtet i sentralen får gje innspel til, og godkjenne årsmeldinga. 

Det er og naturleg og viktig at årsmøtet for sentralen handsamar styret sitt framlegg til handlingsplan for det komande året. Det gjer årsmøtet høve til å drøfte drift og utvikling i sentralen og å påverke retning, aktivitet og prioriteringar og er venteleg med på å skape eigarforhold til heilskapen i alt det frivilligsentralen driv med. 

Frivilligpris

Den nasjonale paraplyorganisasjonen Frivillighet Norge delar årleg ut den nasjonale frivilligprisen i Noreg. 
Nomineringa til prisen er 3- delt, ved at det, lokalt, kan delast ut lokale frivilligprisar. 
Mottakarar av lokale frivilligprisar kan vidare nominerast til fylkesvise frivilligprisar. Mottakarar av frivilligprisen på fylkesplan blir deretter nominert til den nasjonale kåringa som Frivillighet Norge har ansvar for.

Føremålet med ordninga er å inspirera til frivillig innsats og å synleggjera frivillig arbeid gjennom å visa fram gode døme på frivillig innsats.

Hovudutval for lokal utvikling har tidlegare drøfta sak om innføring av ein frivilligpris i Klepp. (LU-sak 40/09) Hovudutvalet gjekk den gongen ikkje inn for ein slik pris, fordi ein meinte at prisen i for stor grad ville overlappa (og dermed konkurrera) med den kommunale kulturprisen. Dette ville særleg koma fram om både frivilligpris og kulturpris skulle delast ut samtidig, på ordføraren sitt nyttårstreff. Kulturprisen i Klepp har i stor grad blitt delt ut til innbyggjarar på bakgrunn av frivillig arbeid.

Styret for frivilligsentralen trur det er viktig at Klepp kommune har ei ordning med ein
frivilligpris i tillegg til kulturprisen og at frivilligprisen kan knytast opp mot den fylkesvise og nasjonale ordninga.

For at ein frivilligpris ikkje skal ta merksemd frå, eller konkurrera med kulturprisen, stiller styret seg derfor ope for å ta ansvar for ei lokal ordning med frivilligpris. 

Ei slik løysing vil venteleg plassera frivilligprisen på ein viss avstand til den kommunale prisen, slik at den ikkje vil bli opplevd som ein pris som konkurrerer med t.d. kulturprisen. På bakgrunn av dette blir det tatt initiativ til oppretting av ein frivilligpris i framlegget til retningslinjer for frivilligsentralen.



















DEL 2


RETNINGSLINJER FOR KLEPP FRIVILLIGSENTRAL
Vedtatt i kommunestyret 9. april 2018


1. Organisering og eigarskap

· Klepp kommune eig og driv Klepp frivilligsentral. 
· Styret for sentralen har ansvaret for innhald og aktivitet i sentralen. 
· Det administrative ansvaret for sentralen er lagt til Klepp kommune, Lokal utvikling, ved kulturavdelinga.
· Dagleg leiar har ansvar for den daglege drifta av frivilligsentralen.

2. Målsetting

· Klepp frivilligsentral skal vera med på å fremja og utvikla frivillig innsats til det beste for enkeltpersonar, grupper, organisasjonsliv og lokalmiljø i Klepp kommune.

· Frivilligsentralen skal vera med på å skapa gode levevilkår og auka livskvalitet for innbyggjarane, slik at desse opplever å meistre kvardagen og å høyre til i eit fellesskap.

· Klepp frivilligsentral skal gjennom å stimulera til frivillig arbeid, bidra til å utvikla eit levande lokalmiljø der folk møtest, deltar aktivt, samarbeider, bruker evner, utviklar interesser og tar medansvar i ulike deler av den lokale oppgåveløysinga.

3. Viktige oppgåver

· Ha oversikt over kva innbyggjarar i Klepp ynskjer og treng av tilbod og ordningar som kan organiserast og tilretteleggjast som frivillig innsats.
· Rekruttera til frivillig innsats og frivillig samarbeid i lokalmiljøet.
· Leggja til rette for at alle som ønskjer det skal kunne delta som frivillige.
· Utvikla frivilligsentralen som møteplass og kraftsenter for frivillig innsats i lokalmiljøet.
· Sørgje for utvikling av bredde og variasjon i aktivitetstilbod og gode høve for folk som ønskjer å utvikla frivillig verksemd.
· Sørgje for at deltaking og innsats er særleg godt tilrettelagt med tanke på personar og grupper der behov, ønskjer og interesser i liten grad er dekka.
· Inspirera og informera om frivillig arbeid, gje råd og veiledning om frivillig arbeid.
· Synleggjera frivillig arbeid og skapa forståing for verdien av frivillig arbeid og moglegheitene som finns for sjølve å delta i dette.
· Klepp Frivilligsentral skal vera eit kontaktpunkt og ein samarbeidsutviklar mellom frivilligskap og kommune og aktuelle samarbeidsinstansar i lokalmiljøet og regionen.
· Utifrå målsettinga, skal frivilligsentralen utvikla aktivitet og tilbod drive i eigen regi, men og bidra til aktuelt samarbeid med kommunen og andre offentlege instansar, næringsliv, frivillige krefter og andre. 

4. Prinsipp for arbeidet									                

Frivilligskap for alle 
· Frivilligsentralen sine aktiviteter skal vera opne for at alle skal kunne delta på eigne premisser, utifrå eigne interesser og evner. 
· All aktivitet skal vera kjenneteikna av inkludering, likeverd og moglegheit for påverknad/ medverknad.
Deltaking, moglegheiter og likeverd    
· Sentralen skal i sine aktivitetar gje deltakarane like moglegheiter og rettigheiter og bidra til å motverke økonomiske, sosiale og kulturelle  skillelinjer mellom folk, samt sørgje for at ingen blir diskriminert på bakgrunn av kjønn, etnisitet, alder, religion/ livssyn eller seksuell orientering.

Frivillig arbeid på frivilligskapen sine eigne premisser      	
· Frivilligsentralen skal vera fri og uavhengig. 
· Frivilligsentralen/ dei frivillige avgjer sjølve kva arbeid som skal drivast og kva verksemd sentralen skal vera engasjert i. 
· Arbeidet skal drivast og utviklast på dei frivillige sine eigne premisser og utifrå det frivillige sjølve ønskjer å engasjera seg i. 
· Frivilligsentralen skal ikkje erstatta lovpålagte offentlige oppgåver.
		
Fri og villig - utan betaling
· Deltakarar i sentralen er med på frivillig, uløna basis. Frivillige bestemmer sjølve kva, kor mykje og kor lenge dei ønskjer å vera med som frivillige. 

5. Styre

A. Klepp Frivilligsentral har eit eige styre med slik samansetning:
· 2 politisk valde representantar.
· 2 administrativt oppnemnde representantar: ein representant frå Helse og velferd og ein representant frå Lokal utvikling. Representanten frå lokal utvikling bør vera den som har personal- og økonomiansvaret for Frivilligsentralen.
· 4 representantar for frivillige.

Arbeidet i styret:
· Styret har møte minimum 4 gonger i året, og når leiar kallar inn, eller minimum 4 representantar krev det.
· Styret er vedtaksført når halvparten av styremedlemmane er til stades.
· Vedtak blir fatta med alminneleg fleirtal. 
· I saker med likt stemmetal har leiar dobbeltstemme.
· Dagleg leiar er sekretær med møterett og -plikt i styret.
· Styret skal kunne uttale seg om forslag til budsjett for frivilligsentralen før rådmannen legg fram forslag til kommunen sin handlingsplan/ budsjett.

B. Val og oppnemning
		
Politisk valde representantar:
· Kommunestyret vel to politiske representantar til styret for Klepp frivilligsentral. 
· Ein av dei politisk valde representantane bør vera fast medlem i hovudutval for lokal utvikling og den andre representanten fast medlem i hovudutval for helse og velferd. 
· Kvart av hovudutvala vel personleg vararepresentant til styret. 
· Den politiske representanten for hovudutval for lokal utvikling er styreleiar for frivilligsentralen.   
· Funksjonstida for politisk valde representantar gjeld for valperioden (4 år, til neste kommunestyreval)

Administrativt oppnemnde representantar:
· Kommunalsjef, lokal utvikling og kommunalsjef, helse og velferd, oppnemner kvar sin tilsett som representantar til styret. 
· For lokal utvikling bør den som har økonomi- og personalansvar for Klepp frivilligsentral vera fast styrerepresentant for Lokal utvikling. 
· Kommunalsjef helse og velferd avgjer kven som skal representera helse og velferd. Kommunalsjefane vel og personlege vararepresentantar til styret.

Frivillige styrerepresentantar:
· Representantar for dei frivillige blir valde av årsmøtet for 2 år om gongen. 
· Årsmøtet vel og ein vararepresentant til styret for 2 år om gongen.
· Årsmøtet vel valkomité blant dei frivillige. Valkomiteen innstiller frivillige representantar til styret. Valkomiteen skal ha 3 medlemmer med 3 års funksjonstid. Representantane i valkomiteen bør veljast slik at berre ein representant i valkomiteen er på val kvart år. 
· Valkomiteen foreslår sjølv nye medlemmer til komiteen. 

Nestleiar i styret:
· Styret vel ein nestleiar blant styremedlemmene.

C. Mandat og oppgåver for styret  

Generelt: 
· Styremedlemmer skal halde seg informerte og oppdaterte om verksemda i frivilligsentralen og om dei aktuelle dokumenta som regulerer organisering og drift av sentralen.
· Styremedlemmer har teieplikt når det gjeld personopplysningar.

Oppgåver: 
· Sjå til at sentralen blir driven i samsvar med gjeldande lovverk, retningslinjer, verksemdsplanar og liknande.

· Sjå til at sentralen blir driven på ein måte som femner vidt, omfattar varierte målgrupper og som er i samsvar med innbyggjarane og deltakarane sine ønskjer og behov.

· Sjå til at rekruttering opplæring og oppfølging av frivillige er prega av kvalitet.

· Vedta handlingsplanar / årsplanar og liknande for aktiviteten i sentralen, følgje desse opp og sjå til at dei blir evaluert.

· Halde seg orientert om drifta, om nye tiltak, oppgåver og aktivitetar, samt godkjenne vesentlege endringar av aktiviteten i sentralen. Avgjere førespurnadar om større oppdrag og aktivitet frå kommunen eller andre.

· Godkjenne samarbeidsavtalar med eksterne aktørar/ samarbeidspartnarar og samarbeidsavtalar mellom frivilligsentralen og kommuneorganisasjonen.

· Sjå til at sentralen har ressursar til å nå fastsette mål.

· Arrangera årsmøte for sentralen.

· Sørgje for at det blir arrangert kurs og aktuelle samlingar for å sikre rekruttering, motivasjon, fellesskap og god oppgåveløysing blant dei frivillige.

· Vera premissleverandør og deltakar i utvikling av frivillig arbeid i Klepp kommune på eit meir overordna nivå.

· Delta i tilsettingsprosess av dagleg leiar.

· Dela ut den lokale frivilligprisen.

· Avgjerda saker som gjeld den daglege drifta i tvils- og tvisttilfelle.

6. Dagleg leiar:

· Dagleg leiar er delegert ansvar og oppgåver for dagleg drift og utvikling av sentralen, slik dette går fram av stillingsbeskrivelsen for dagleg leiar og gjennom oppgåver tildelt av styret.

· Dagleg leiar er sekretær for styret

· Dagleg leiar organiserer arbeidet i sentralen og fordeler oppgåver til andre tilsette.

· Dagleg leiar er tilsett i Klepp kommune på kommunale vilkår.

7. Årsmøte

A. Om årsmøtet

· Styret for Klepp frivilligsentral arrangerer årsmøte for involverte i sentralen. 

· Årsmøtet blir arrangert innan utgangen av februar. 

· Årsmøtet skal vera eit møtepunkt og ein arena for dialog og samskaping mellom 
   ansvarlege og involverte i sentralen

B.  Møte- forslags- og røysterett på årsmøtet er fordelt slik:

	
	møterett
	forslagsrett
	røysterett

	Frivillige som har vært registrert som aktive i sentralen det siste året.
	X
	X
	X

	Medlemmer av styret for sentralen med vara.
	X
	X
	X

	Medlemmer av valkomiteen med vara.
	X
	X
	X

	Ordførar, rådmann, hovudutvalsleiarar og kommunalsjefar.
	X
	X
	

	Tilsette i frivilligsentralen.
	X
	X
	



C. Årsmøtet skal :
· Handsama årsmelding for sentralen.
· Velje frivillige representantar til styre og valkomite.
· Gje innspel som gjeld handlingsplan og satsingsområder for drift og utvikling av sentralen og av anna aktuelt frivillig arbeid i kommunen.

D. Kunngjering
· Kunngjering/ innkalling til årsmøtet skjer seinast 4 veker før samlinga. 
· Utkast til årsmelding blir publisert seinast 2 veker før samlinga.
· Det blir ført protokoll for årsmøtet.
· Godkjent årsmelding blir sendt kommunen.


8. Frivilligpris

· Frivilligprisen kan delast ut kvart år eller når styret for Klepp frivilligsentral gjer vedtak om slik tildeling.

· Føremålet med prisen er å synleggjera frivillig arbeid i Klepp kommune og å inspirera til frivillig innsats.

· Frivilligprisen kan delast ut til ein person, ei lokal foreining eller ei gruppe som har utmerka seg med frivillig, ubetalt innsats, engasjement, initiativ og pågangsmot til beste for enkeltpersonar, grupper eller samfunnet.

· Styret kunngjer ordninga med frivilligpris seinast 3 veker før fristen går ut. Frist for å koma med framlegg om kandidatar til frivilligprisen er 1. oktober.

· Alle innbyggjarar i Klepp kan koma med framlegg om kandidatar til frivilligprisen.

· Framlegg om kandidatur skal setjast fram skriftleg og grunngjevast. 					        
· Styret avgjer tildeling av frivilligpris og står fritt til å velje prismottakarar som ikkje er foreslått. 											      	       	       
· Frivilligprisen blir delt ut på ordføraren sitt nyttårstreff, 1 januar.

· Frivilligprisen består av eit diplom og eit verk/ arbeid av ein lokal kunstnar.

9. Endringar i retningslinjene

· Hovudutval for lokal utvikling har mynde til å gjera mindre ikkje-prinsipielle endringar i retningslinjene for Klepp frivilligsentral. 

· Kommunestyret avgjer spørsmål av prinsipiell karakter i retningslinjene.

· Styret for frivilligsentralen skal på førehand gjevast høve til å uttale seg om eventuelle endringar i retningslinjene og til å fremja forslag om slike endringar.









































Kleppe 13.02.2018



Styret for Klepp frivilligsentral






Hanne Stusvik							Liv Øvregaard




Åsmund Steinnes						Oddbjørg Starrfelt




Eve Nordvall							Ulf Ludvigsen




Ann Kristin Hatletvedt

